
Martjie Bosman

Simbolistiese trekke in die poésie van C. Louis Leipoldt !

Abstract

Due to Leipoldt’s long stay abroad as well as his extensive reading of European literature, there is a
strong possibility of Symbolist influence on his poetry. However, the large volume of Leipoldt’s poetry
cautions against concluding too much from symbolistic traits in isolated poems. Rather, the presence of
a symbolistic world view, encompassing the acknowledgement of a transcendental world, and a
conception of poetry as having to represent this world, should be traced as a background against which
individual poems could be read.

Critics have identified a number of characteristics of Leipoldt’s poetry which might bear on Symbolism.
These include the poet’s individualism, a dualistic tension between various oppositions, an interest in the
exotic and the occult and a consciousness of beauty. An overriding theme in Leipoldt’s work seems to
be the search for meaning. Rejecting traditional Christian religion, Leipoldt tries to find meaning
elsewhere. An awareness of some transcendental world can be shown in a number of poems. This
world seems to be identified gradually with Nature as an etemal and omnipotent force. Against this
background, centain repetitive motifs in Leipoldt’s poetry attain symbolic status, alluding to meanings
hidden in the transcendental world.

1. Inleiding

Historiese oorsigte oor die Afrikaanse letterkunde was tot dusver oorwegend geneig om
die korpus van die Afrikaanse letterkunde as ’n selfstandige entiteit te beskou, 'n organiese
geheel wat in isolasie ontstaan en ontwikkel het. Wedersydse beinvloeding van individuele
skrywers is wel nagegaan en by die verskyning van debuutwerke was (en is nog steeds?) die
aantoon van invloede ’n belangrike stokperdjie. Die eerste kritiek op die poésie van die
Louw-broers is 'n sprekende voorbeeld. Selde is egter probeer om die wisselwerking tussen
die Afrikaanse letterkunde en ander letterkundes of die uitwerking van internasionale
strominge of rigtings op die Afrikaanse letterkunde na te gaan. Hierdie neiging is
waarskynlik daaraan toe te skryf dat vroeé kritici graag die selfstandigheid van die
Afrikaanse letterkunde en veral sy onafhanklikheid van die Nederlandse letterkunde wou
aantoon. Twyfel oor die statuur van die Afrikaanse letterkunde behoort teen dié tyd egter
uit die weg geruim te wees en pogings om die Afrikaanse letterkunde in internasionale
konteks terug te plaas, kan belangwekkende resultate oplewer.

Bydrac tot dic RGN-navorsingsprojck "Simbolisme in dic Afrikaanse digterlike tradisic”, met prof.
D.H. Steenberg as studicleier vir die digkuns voor Dertig.

Die PUCHO se navorsingsprojek oor Simbolisme in die Afrikaanse poésie, wat ten doel
het "om insig in die Afrikaanse poésie self, maar veral ook in sy internasionale verbande te
verwerf" (Viljoen, 1987:10), is daarom te verwelkom. Verskillende deelnemers aan die
projek het die moontlikheid van ’n simbolistiese neerslag in die oeuvres van ’n verskeiden-
heid Afrikaanse digters ondersoek. Een van die groot winste van die ondersoeke is dat dit
tot 'n herlees van talle digters en aanpassings in die geykte opvattings omtrent hulle
oeuvres gelei het.

C. Louis Leipoldt, een van die belangrikste vroe€¢ Afrikaanse digters, vorm ’n vanself-
sprekende deel van 'n beskouing van die Afrikaanse poésie en 'n ondersoek na die
Simbolisme sou ook nie volledig wees indien die Leipoldt-oeuvre nie betrek word nie. Die
doel van hierdie artikel is egter nie om bloot na te gaan of bepaalde temas, simbole en
motiewe eie aan die Simbolisme in Leipoldt se werk te vinde is nie. In’n oeuvre so
omvangryk soos dié van Leipoldt (dit beslaan in sy versamelde vorm 505 bladsye) sou ’'n
geforseerde soektog na geisoleerde motiewe tot 'n skewe tipering lei en waarskynlik
enigiets kan bewys. Hierdie ondersoek sal eerder probeer vasstel of daar by Leipoldt 'n
aansluiting by die groter denkwéreld van die Simbolisme te vinde is wat dan die agtergrond
sou kon vorm waarteen temas, motiewe, simbole en taalgebruik moontlik as simbolisties
beskou sou kon word. Daarna sal gekyk word of sulke simbolistiese trekke 'n sleutel tot
Leipoldt se poésie kan verskaf wat tot groter insig daarin kan lei.

Hier sal van enkele begrippe uit die sisteembenadering gebruik gemaak word. Die
sisteembenadering maak dit moontlik om verskillende stelle gegewens in verband met
Leipoldt se werk op mekaar te betrek. Die vermoede bestaan naamlik dat relevante
biografiese gegewens, soos Leipoldt se leeswerk en die tyd waarin sy werk ontstaan het, 'n
bepaalde opvatting van die poésie tot gevolg kon hé. Hierdie opvatting sal vermoedelik in
bepaalde gedigte duideliker na vore kom, maar wanneer dit geidentifiseer is, kan dit ook
tot 'n herlees van ander gedigte lei. Daar sal verder probeer word om vas te stel of
Leipoldt se poésie-opvatting simbolistiese trekke vertoon en of daar moontlik sprake van 'n
simbolistiese tendens of selfs 'n lewenshouding by Leipoldt is wat nuwe lig op dele van sy
poétiese oeuvre kan werp. Indien daar nie so 'n tendens te vinde is nie, sal simbolistiese
trekke in enkelgedigte net insidenteel wees en nie werklik tot groter begrip lei nie.

Na ’n kort bespreking van die Simbolisme, sal daar kortliks gewys word op moontlike
kontak tussen Leipoldt en die beweging. Daarna sal die tipering van Leipoldt se poésie in
die geskiedenis van die Afrikaanse letterkunde vlugtig bespreek word en tipologiese
relasies aan die hand van belangrike kenmerke van die Simbolisme aangedui word. 'n
Aantal gedigte wat sterk simbolistiese trekke vertoon, sal kortliks bespreek word en in die
lig hiervan sal ook kortliks verwys word na ander gedigte wat op eerste gesig nie so sterk
simbolisties vertoon nie.

2. Die Simbolisme
Verskillende fasette van die Simbolisme-beweging is reeds onder die loep geneem deur die
medewerkers aan die projek en die kenmerke van die beweging is reeds deeglik ondersoek.

’'n Hele aantal artikels oor die onderwerp het dan ook reeds in Literator verskyn (vgl. die
April 1990-uitgawe). René Wellek se beeld van die Simbolistiese beweging as steeds wyer

uitkringende konsentriese sirkels het heelwat aandag in hierdie artikels gekry en sal nie
hier verder bespreek word nie. Die internasionale nawerkinge van die beweging word deur
die derde sirkel verteenwoordig, wat die sirkel is waarby simbolistiese trekke in die werk
van Afrikaanse digters sou behoort.

Simbolisme bly 'n vaag-omlynde begrip, meestal beskryf in terme van wat dit nie is nie: nie-
realisties, nie-naturalisties, nie-Romanties (Wellek, 1982:23). Anna Balakian (1982) noem
dit ’n ware internasionale beweging, gebaseer op die kollektiewe beginsels van die
Westerse kultuur: begaan oor die "non-temporal, non-sectarian, non-geographic, non-
national problem of the human condition" (Wellek, 1982:24).

Twee sake lyk vir my van deurslaggewende betekenis in 'n poging om die Simbolisme vas te
vat, naamlik

* ’n bepaalde wéreldbeskouing en

'n bepaalde opvatting van die poésie wat hierdie wéreldbeskouing wil vergestalt.

Met betrekking tot die wéreldbeskouing lyk dit vir my betekenisvol dat hoewel die
Franse Simboliste en hulle navolgers a-religieus was, hulle nie anti-metafisies was nie.
Die wéreld soos hy hom aan ons voordoen is nie die finale of enigste werklikheid nie.
Daar bestaan ook ’n ander werklikheid agter, bo of onder die voorhande werklikheid.

Die digter word gesien as ’n besondere begaafde, 'n siener of profeet, wat hierdie
transendente werklikheid in die poésie kan laat verskyn. Om dit te bereik, is die
simbool die geskikste middel. Die simbool kan 'n verbinding bewerkstellig tussen die
twee wérelde in en deur die taal van die poésie. Verskillende uitsprake in verband met
die poésie van die Simboliste dui op hierdie funksie van die poésie (vgl. byvoorbeeld
die correspondence-gedagte by Baudelaire en Teodor de Wyzewa se uitspraak in
verband met Mallarme:

Tout est symbole, tout molécule est grossc des univers: toute image est le microcosme de la
nature entiére ... Et l'art, expression de tous les symboles, doit &tre un drame idéal, résumant et
annulant ces représentations naturelles qui ont trouvé leur pleine connaisance dans I'ame du
poéte ... (Wellek, 1982:20).

Om die unieke gebruik van die simbool by die Simbolisme van simbolisering in ander
literére bewegings te onderskei, sluit Wellek by Jan Mukatfovsky aan: "... in the Symbolist
metaphor, the relationship between the ‘thing’ and the ‘image’ is reversed" (1982:26). In
tradisionele opvattings van simbolisering word die roos gebruik om die liefde te illustreer;
vir die simbolis word die roos die onderwerp en die tenor, die saak, bly verborge. Hierdie
weglating van die fenor lei tot 'n vaagheid en onbepaalbaarheid wat van die belangrikste
kenmerke van die simbolistiese poésie is. Die taaluiting word losgemaak van die konkrete
situasie en bepalings van tydruimtelike aard word weggelaat om 'n universele karakter te
bewerkstellig. Hierdeur kry die sake wat dan wel in die poésie genoem word, 'n
geheimsinnigheid, 'n allure van verborge betekenisladings agter dit wat voor die hand
liggend is. Suggestie speel 'n belangrike rol; die simbool word gelaai met vae, ongenoem-
de betekenisse - dit lei tot dubbelsinnigheid en selfs oninterpreteerbaarheid. Dinge en
betekenisse wat binne tyd en ruimte 1&, verwys na of suggereer die transendente, die

bonatuurlike en die okkulte: "The thing, any thing, as in Rilke’s Dinggedicht, can become
the vehicle, but it will always suggest the concealed tenor: the mystery of life and the
world"” (Wellek, 1982:27).

Hierdie twee verbandhoudende sake, naamlik die bewustheid van 'n metafisiese werklik-
heid en die taak van die digter ten opsigte van die werklikheid, word op 'n verskeidenheid
wyses gemanifesteer in die poésie en vorm die basis waarop verskillende kenmerke van
simbolistiese poésie berus. Hieronder hoort die konsep van twee wérelde, die opvatting
van die digter as profeet en individualis, die hoogskatting van die poésie en die groot
taalbewustheid, die verganklikheidsgedagte, die skoonheidstrewe, die bewustheid van die
misterieuse en mistieke, die belangstelling in die eksotiese en die okkulte en die
preokkupasie met die dood.

3. Kontakrelasies tussen Leipoldt en die Simbolisme

Die tydvak waarin Leipoldt geleef en geskryf het, maak dit nie onwaarskynlik dat hy kennis
sou kon dra van die werk van die Simboliste en selfs daardeur beinvloed sou kon word nie.
Die vlugtige nagaan van moontlike kontak tussen Leipoldt en die Europese Simboliste sou
daarom ’n aanduiding kan gee van simbolistiese trekke in sy poésie.

In sy vertellinge oor sy jeug maak Leipoldt telkens melding van die baie boeke wat tot sy
beskikking was en wat van vroeg af al 'n belangstelling in die letterkunde by hom aange-
wakker het. Die belangstelling het sy lewe lank voortgeduur en sy wye belesenheid, wat
gestrek het vanaf die Klassieke tot by tydgenootlike skrywers, blyk uit sy literére opstelle en
kritiek (vgl. Kannemeyer, 1989 en Leipoldt, 1990).

Dit is moeilik om spesifieke verwysings na die Simboliste op te spoor. Leipoldt het,
volgens sy eie getuienis, poésie begin skryf kort voor en tydens die Tweede Vryheidsoorlog
(Leipoldt, 1940 in Nienaber, 1947:51), toe die Franse Simbolisme sy hoogbloei beleef het
en die Nederlandse Tagtigers bekend begin word het. Daar is egter geen aanduiding dat hy
toe al met hierdie digters se werk in aanraking gekom het nie. Dit is ook hoogs
onwaarskynlik, soos Van Rensburg (1990:37-38) aandui. Die Afrikaanse letterkunde het
veral in die vroeé jare ongelykfasig met betrekking tot die belangrikste Europese strominge
ontwikkel. Dit is ook hoogs onwaarskynlik dat dié werke op die boekrakke van sy vader, 'n
plattelandse predikant, sou staan!

Leipoldt se verblyf in die buiteland gedurende die tydperk 1902 tot 1914 het hom meer
blootgestel aan die jongste Europese letterkunde. Sy briewe aan dr. Harry Bolus (Sandler,
1979) maak egter hoofsaaklik melding van die Engelse Romantiese skrywers P.B. Shelley,
Lord Byron, William Wordsworth en sir Walter Scott, ook van Robert Browning en Alfred,
Lord Tennyson, en nie veel van tydgenootlike skrywers nie. Dit maak die moontlikheid van
simbolistiese invloed op Oom Gert vertel en ander gedigte (1911) baie skraal, hoewel die
probleme rondom die datering van Leipoldt se poésie absolute sekerheid in dié verband
uitsluit.

In die literatuurgeskiedenisse (Antonissen, 1964, Dekker, 1980:85 en Kannemeyer,
1978:130) word melding gemaak van Leipoldt se Nederlandse leeswerk, waaronder ook die

Tagtigers Albert Verwey en Frederik van Eeden val. Dat hy ook Duitse en Franse poésie
gelees het, is bekend, maar ek kon geen nadere aanduidings van kontak met die simbolis-
tiese digters kry as die bekentenis dat hy "baie verskuldig is aan Baudelaire" nie (Leipoldt,
1940:52). Betekenisvol is egter ook Leipoldt se bewondering vir Edgar Allan Poe, wat hy
in die opstel oor die spookstorie uitgespreek het. Volgens Elize Botha (1980:5) 1€ daar 'n
hele reeks name agter Leipoldt se verwysings na Poe en J.-K. Huysmans: Walter Pater,
Theéphile Gautier, Oscar Wilde, Aubrey Beardsley en die Nederlandse Tagtigers. Hen-
riette Roos verwys ook in haar opstel oor die Simbolisme in die ouer Afrikaanse prosa na
Leipoldt se kennis van Poe (1990:22).

Dit wil dus lyk of ons kan aanneem dat Leipoldt bekend was met die denkwéreld van die
Simbolisme. Botha en Roos toon aan dat hierdie denkwéreld minstens in sy spook- en
speurverhale op eiesoortige wyse neerslag gevind het. Dit skep die verwagting dat daar
ook in Leipoldt se poésie spore van die Simbolisme sal wees.

4. Leipoldt se plek in die geskiedenis van die Afrikaanse letterkunde

Leipoldt word gewoonlik saam met Totius en Jan F.E. Celliers beskou as een van die
driemanskap Afrikaanse digters van die Tweede Taalbeweging. Terselfdertyd word daar
egter gewoonlik ook aan hom ’n uitsonderingsposisie toegeken. Hy word beskou as die
individualis, die digter wat hom nie soseer volksgebonde voel nie, die sintuiglike
natuurliefhebber, die verkenner van die eksotiese. Merkwaardig genoeg is dit tog juis die
patriotiese oorlogsgedigte, soos "Oom Gert vertel” en "Vrede-aand", wat die hoogste
aangeslaan word in die kritiek en wat, naas die slampamperliedjies as ’n groep en as
individuele gedigte, die meeste aandag van ernstige studie ontvang het; dus juis nie die
werk wat by 'n simbolistiese poésie-opvatting sou kon aansluit nie. Die vermoede ontstaan
daarom dat indien die poésie-opvatting wat in die vroeé twintigste eeu in Europa gangbaar
was, wel in Leipoldt se werk neerslag gevind het, spore daarvan in die minder bekende,
minder gerekende gedigte gesoek sal moet word.

Sover vasgestel kon word, het slegs F.E.J. Malherbe tot dusver die term simbolis in verband
met Leipoldt gebruik. Hy stel dit so: "Kenmerkend van Leipoldt is die simboliese aard van
sy uitdrukking. Hy skilder nie die skoonheid van die natuur realisties objektief soos
Celliers nie (‘Die vlakte’); nég filosofeer hy daaroor soos Totius. Hy beeld direk sy gevoel
af met die natuur en vorm of vervorm dit volgens sy eie innerlike. Hy is simbolis. Hy
objektiveer so sy eie innerlike in sy besondere voorstelling van natuurwesens” (1980:108).
Omdat Malherbe later opmerk dat daar by Leipoldt "geen merkbare buitelandse invloed" is
nie (1980:110) (waarskynlik as 'n positiewe waardeoordeel bedoel), moet aangeneem word
dat hy waarskynlik die simboliseringsproses bedoel wat eie is aan die poésie van alle tye.
Tog dui die klem wat hy op twee ander kenmerke van Leipoldt se poésie 1& op die
moontlikheid van aansluiting by die Simbolisme. In aansluiting by H.A. Mulder praat hy
van 'n dualistiese wéreldbeeld (1980:104) en ’n gekwalifiseerde individualisme by Leipoldt
wat eerder 'n "karaktereienskap, 'n lewensnoodlot en nie 'n hoogs-artistieke houding is nie"
(1980:108). Sowel Leipoldt se oorlogspoésie as sy natuurpoésie moet gesien word as
simbolies van die ewige konflik van geweld en reg, die materiéle en ideéle, gebondenheid
en vryheid, aardse ellende en sielsreinheid (1980:104).

Elders in die Afrikaanse literatuurgeskiedenis word Leipoldt nie (soos trouens ook geen
ander Afrikaanse digter tot dusver nie) met die Simbolisme in verband gebring nie. Tog is
daar heelwat tiperings van sy werk wat, indien dit anders beskou word, leidrade tot die
identifisering van simbolistiese trekke kan verskaf.

Rob Antonissen beskou 'n dramatiese dualisme as die kern van Leipoldt se verskuns.
Hieronder noem hy dinge soos die "volgehoue, pakkende spel van skrille teenstellings,
verrassende wendings of 'n plotselinge oorskakeling van negatiewe na positiewe toonaard"
in die oorlogsgedigte, die "geheimsinnige kontraste van die lewe en in sy eie siel”, dood en
lewe en die "antitese tussen sy drang om een te voel met en sy onvermydelike anders-wees
as die redelose natuur” (1964:111-112). Die dualisme word ook deur Dekker aangeraak,
wat Leipoldt "'n vat vol teenstrydighede” noem (1980:85). Dit geld sowel verstegniese sake
as tematiek, waaronder sy ambivalente verhouding met die Afrikanervolk: "Geen
Afrikaanse digter wat sy smart oor die oorlogsleed so onmiddellik, so hewig vertolk het as
die digter van Oom Gert vertel nie, maar ook geen Afrikaanse digter wat so ver van sy volk
af gestaan het nie" (Dekker, 1980:86). Hierdie dualisme in die digterspersoonlikheid en in
die poésie sou moontlik by die twee wérelde-gedagte van die Simbolisme aansluiting kon
vind.

Volgens Dekker is Leipoldt 'n kosmopoliet, 'n wéreldburger (1980:8S), terwyl Kannemeyer
praat van die wyer spektrum wat sy poésie vertoon as gevolg van sy wyer belesenheid
(1978:130). Hierdie kenmerk, tesame met die "universele hantering” (Kannemeyer,
1978:130) van die oorlogs- en natuurverse, kan in verband gebring word met die simbolis-
tiese strewe na universaliteit, die wegbreek uit die nasionale, die tyd- en plekgebondenheid.
N.P. van Wyk Louw noem die sentrale beginsel van Leipoldt se werk "’n oormeesterende
gevoel vir die vreemde", 'n "eienaardige verbinding van die eksotiese met die alledaagse en
volkse". Volgens Louw is hierdie liefde vir die vreemde nou verbonde met die herinne-
ringe aan die kindheid (1986:225-227). Ook Kannemeyer (1978:131) en Dekker (1980:91)
verwys na die belangstelling in die eksotiese, die afwykende karakter, die randgebiede van
die menslike gees, die okkulte en die geheimsinnige.

Belangrik is verder die skoonheidsoeke, die besef van verganklikheid en die doods-
bewussyn (Dekker, 1980:89-91). D.H. Steenberg wy ’n artikel aan die motiewe van dood en
verganklikheid by Leipoldt wat volgens hom so 'n belangrike plek inneem dat "die wéreld
in Leipoldt se poésie (...) met dood omraam" is (1981:9).

Daar is egter ander bekende eienskappe van Leipoldt se oeuvre wat nie maklik in ’n
simbolistiese raamwerk inpas nie en wat ’n mens tot versigtigheid dwing. Hieronder val die
aansluiting by die nasionale wat wel onteenseglik teenwoordig is; die volksaardige in die
verhalende en spookgedigte; die sterk sintuiglikheid van sy natuurpoésie; die waarneming
van die natuur in klein besonderhede en nie in algemene trekke nie; en sy geringskatting
van sy eie werk wat nie dui op ’n sterk kunstenaarsroeping nie. Wat die taalgebruik betref,
kan gewys word op die keuse vir spreektaligheid wat soms na aan gemoedelikheid en selfs
banaliteit kom, en op Leipoldt se ongeérgde, onversorgde styl wat allermins spreek van ’n
hoogskatting van poétiese taal. Ten spyte van die groot aantal liedjies vertoon Leipoldt se
poésie 'n gebrek aan musikaliteit, omdat, soos Van Wyk Louw (1986:238) dit stel, Leipoldt
gekies het vir "die taal as draer van sin, nie as klank nie".

Daarby moet ook vermeld word dat sommige kenmerke van Leipoldt se poésie ewe goed
as Romanties beskou kan word: byvoorbeeld die nasionale gevoel, die natuurverheerli-
king, die onvrede met die hier en nou (wat by Leipoldt soms oorgaan in 'n verlange na die
historiese verlede en die eksotiese en nie soseer na die transendente nie), die folkloristiese,
die verganklikheidsbewussyn en die belangstelling in die okkulte.

Hierdie twee caveats maan weer eens dat 'n lees van tekste in isolasie en 'n uitwys van
enkele motiewe tot wanvoorstellings kan lei.

5. Die poésie
5.1 Sinsoeke

Die vraagstukke waarmee Leipoldt in sy poésie worstel, is reeds in sy eerste bundels aan-
wesig. Leipoldt se debuutbundel, Oom Gert vertel en ander gedigte (1911), word gewoonlik
saam met Uit drie wérelddele (1923) as die hoogtepunt van sy oeuvre beskou. Dit bevat sy
bekendste oorlogspoésie, natuurpoésie, verse oor die bonatuurlike, verlange na 'n verbyge-
gane wéreld, die dood en verganklikheid, en die reeks slampamperliedjies waarvan som-
mige as klein ars poetica-gedigte beskou kan word. Dit is veral in die slampamperliedjies
waar Leipoldt se individualisme na vore kom.

'n Kenmerkende werkwyse is die talle vrae wat gestel word, aan mense, maar ook aan
natuurdinge en diere, soos aan die kriekie, die boomsingertjie en die sekretarisvoél. Vrae
word ook oor die lyding en stryd van die oorlog en die menslike bestaan gevra. In hierdie
bundel is 'n sterk bewustheid van verskillende opposisies: skoonheid teenoor lyding, lewe
teenoor dood, die verganklike teenoor die sikliese gang van die natuur. Hier reeds lyk dit
of die digter na antwoorde op die lewensproblematiek in natuurparallelle en in natuur-
noodwendigheid soek, soos in "Die doringboom". Daar kan aanvaar word dat Leipoldt met
die skryf van die meeste gedigte in Oom Gert vertel nog nie met die Simbolisme kennis
gemaak het nie. Tog lyk dit, op grond van die genoemde trekke in die bundel, asof ’'n
natuurlike aansluiting van Leipoldt se werk by die Simbolisme sou kon ontwikkel.

Dit geld selfs in 'n groter mate vir Leipoldt se tweede bundel, Dingaansdag (1920). Hierdie
bundel word gewoonlik beskou as 'n groot insinking en teleurstelling na die belofte van
Oom Gert vertel. Die bundel bestaan uit 'n reeks liriese verse, 'n "aaneenskakeling van los
gedagtes wat by die oorpeinsing van ons volkstoestande" ontstaan het (Leipoldt, 1920,
Voorwoord tot Dingaansdag). Slegs enkele gedigte sluit by die historiese gegewe van die
Groot Trek aan ("Die mdreson bestraal die plaas”, "Slaan dood die towenaars" en "Die
koperkapel kom uit sy gat"). Die res van die gedigte is bespiegelinge wat die gegewe wil
oorstyg en in ruimer verband plaas (Kannemeyer, 1978:136), maar wat geneig is om in
vaaghede en veralgemenings te verval. Juis hierin kan moontlik na simbolistiese trekke
gesoek word.

Dié¢ bespiegelinge het dikwels 'n metafisiese karakter. Die volk bevind hom op ’n kruispad
en die digter wil na die verlede kyk om die bestaan, lyding en onderwerping van die
Afrikanervolk te begryp en om hoop vir die toekoms te vind. Antwoorde op vrae uit die
volksverlede en die betekenis van gebeurtenisse word ook agter die geskiedkundige

werklikheid gesoek. Die soeke blyk reeds uit die openingsgedig, "Die aanroeping". Hier
vra die digter die steun van die Moederland om "die diepste diepte te peil". Hy wil uit die
"treurgeskied’nis" leer en die hoop vir die toekoms daarop bou. Die aardmoeder, "ryk aan
smarte, ryk aan moed" word gevra om elke seun van die land aan te raak "Dat hy, soos Saul
van Tarsus, weer kan sien/ die doel wat dieper as die skynsel 1€". ’n Ander voorbeeld is
gedig XXXIV, waarin oorlog en vrede teen mekaar opgeweeg word:

Kyk Urug in die verlede! Laat jou gewete kies
Tussen wat oorlog aanbied, wat vrede kan behaal.
Wat is die batig’ saldo? Wat wins en wat verlies?

Terselfdertyd soek hy ook antwoorde op die algemene problematiek van bestaan en lyding
in gedigte oor die dood van sowel volkshelde soos Wolraad Woltemade en Piet Retief as
dié van naamlose mans, vrouens en kinders (vgl. LXII, "Stil 1& die dooie moederlyk" LXIII,
"Hulle het gespeel in die méreskyn" en LXXI, "Kom dra wat oorbly van die man").

Op hierdie stadium kan dit reeds tentatief gestel word dat ’n groot deel van Leipoldt se
poésie aan die soeke na sin gewy word. In Dingaansdag soek hy dit in die volksverlede.
Terugskouend kan die vrae in Oom Gert vertel ook na ’n sinsoeke teruggevoer word en
vorm die vrae oor lyding, verganklikheid en die dood deel van ’n eksistensiéle vraag na die
mens se bestaan op aarde te midde van die rykdom, skoonheid en grootsheid van die
natuur. As agnostikus kry Leipoldt nie ’'n oplossing vir die synsproblematiek in die
religieuse nie, maar soek hy troos en wysheid elders: in die verlede, in die skoonheid en in
die natuur. In latere bundels soek hy dit ook in die eksotiese (Uit drie wérelddele, Geseénde
skaduwees, 1949). Daar is vroeg ook reeds aanduidings dat hy antwoorde in die okkulte
soek, soos in die spookgedigte en later in byvoorbeeld "Lied aan die donker" (Geseénde
skaduwees) en "Faustus” (Standpunte, V(2), Desember 1950).

5.2 ’n Ander wéreld

Indien aangetoon kan word dat Leipoldt antwoorde op die synsproblematiek ook in die
transendente soek en dat hy hierdie transendente wéreld in sy poésie tot uiting laat kom,
kan aangevoer word dat Leipoldt se poésie trekke van die eerste van die wesenskenmerke
van die Simbolisme vertoon. Enkele gedigte uit die latere bundels waarin daar sprake van
so 'n transendente wéreld is, word nou kortliks bespreek.

Gedig LVIII vit Dingaansdag, "Ek droom van ’n land waar die geeste woon”, stel binne die
droomsfeer, wat 'n tipiese kenmerk van simbolistiese poésie is, so 'n ander wéreld daar:

Ek droom van ’n land waar die geeste woon
In ’n skadu van donkergroen ferweel,
Omraam met 'n glorie van goud cn geel,

En 'n boog diamant-kristal as kroon;

Van 'n lang, wit, ecnsame kronkelpad,
Wat slinger dic kiowe en kranse deur,
Met die sikkeldoring se ruik vergeur,

Na ’n seeskuim-wit, mooi marmerstad -

Die gedig wemel as 't ware van tipiese simbolistiese motiewe: goud, diamante, marmer,
kristal, smarag, sardoniks en robyn; paleise en torings, die maan, sterre, die kleur blou en
die see. 'n Koningstad van groot skoonheid en rykdom word in die gedig beskryf, wat met
sy ewigheidskarakter ("En die koningstad is altyd daar ...") en die opnoem van die talle
edelstene nogal herinner aan die Nuwe Jerusalem van Openbaring 21, sodat dit lyk asof
Leipoldt hier nog nie heeltemal met die Christelike godsdiens gebreek het nie. Aandag
moet gevestig word op die "skadu van donkergroen ferweel" (reél 2). Van Wyk Louw
(1986:248) het ook reeds daarop gewys hoe dikwels die kleur groen in verband met die
skemer en skadu gebruik word. Dit verkry 'n eie simboliese betekenis waarop later
teruggekom sal word.

Die gedig "n Droomland" uit Skoonheidstroos (1932) stel eweneens 'n ander wéreld daar, 'n
skepping van die verbeelding, "n Mooier wéreld as wat ooit die maan / bestraal of ooit die
son oor ondergaan”. Ook dié wéreld sal "nooit met tyd of tyd se weerwraak taan" en slegs
die skoonheid geld hier as maatstaf, "(a)s iets wat aansien het, as iets wat tel/ Om lewe
ryker, godliker te maak".

’n Ander wéreld word ook in gedigte soos "My droompaleis” (Die Moormansgat, 1948), "My
ander ek” (Skoonheidstroos) en "My pronkpaleise” (Geseénde skaduwees) opgeroep.

53 Die taak van die digter

Daar is reeds daarop gewys dat daar nie by Leipoldt dieselfde hoogskatting van die
kunstenaarskap is as by die Franse Simboliste en die Tagtigers nie. Wat beskou Leipoldt
dan as die taak van die digter?

In "My droompaleis” verskyn 'n reeks visioene aan die spreker. ’n Sanger kom aan die
woord en verkondig dat alle aardse rykdom en wysheid sal vergaan:

"Dit geld as waar in ewigheid:
"Wat stof is, sal tot stof vergaan
"En niks wat skoon is, bly bestaan.

Die ‘genius-sanger’ kan met sy vermoé egter troos:

"As cen wat met sy skeppingskrag
"n Skoner wéreld maak vir wie
"Wil luister na sy harmonie,

"Of met sy beeldende skildermag
"Die lewe voorstel soos dit lyk
"Vir di¢ wat net na skoonheid kyk.

"Ons is die skimme van welecr;

"Ons is dic dowwe droomlandvolk
"Wat waarheid en geloof vertolk;

Die taak en mag van die kunstenaar word ook in "Nie wat jy nie waardeer nie ..." (Skoon-
heidstroos) aan die orde gestel:

Die klei, die kuns, dic man,
Dic ideaal wat skepping cis ¢n dwing,
Is algar daar, cn net waardering wag
Om uit te lok die krag wat mag en kan,
En skeppingslus tot skeppingskuns te bring,
Tot puur volmaaktheid van besielde prag.

Hierdie paar gedigte oor die kuns of die kunstenaarskap vorm egter ’n baie klein deel van
Leipoldt se oeuvre, terwyl daar tientalle gedigte is waarin die skoonheid as abstraksie of
spesifieke voorbeelde van natuurskoon veral besing word. Dit lyk asof dit vir Leipoldt nie
die kuns en ook die digkuns as sodanig is wat belangrik is nie, maar wat daarmee gesé
word. Die skoonheid van die kuns & nie in die woorde nie, maar in die skoonheid van die
wéreld wat dit aan die orde wil stel - vandaar miskien Leipoldt se ongeérgde omgang met
taal en die onversorgdheid van sy werk.

In "Die man met die helm" (Uit drie wérelddele) word ’n siener aan die woord gestel. Sy
heldersiendheid is vir hom ’n las, 'n bittere taak, en hy sou verkies het om net van hierdie
wéreld te weet:

Dit was my wens nie deur die wand te skou,
Nie grendelvaste blindings oop te slaan,
Dat vrocé morclig met moredou
Dic lang-gesluite kamers in kon gaan.
Ek wou geen kers hé vir die donker nag,
Geen sluiers wegruk en daaragter kyk:
Ek wou nic weet wat voor my staan te wag,
Hoe pragtig ook voor my die toekoms nog mag pryk.

Die gedig bevat, behalwe die beskrywing van die siener se visioene, ook lang gedeeltes baie
realistiese natuurtekening; die bekende wéreld. Teensinnig verkondig die siener teen
hierdie agtergrond sy boodskap van ’n sikliese gang in die beloop van die wéreld waarin
alles viteindelik een word:

Onsterflik? Ja, want niks wat is, vergaan;
En al wat was, kom op sy tyd weer trug;
En wat sal wees, het ecnmaal reeds bestaan,
Soos die nat wolke in die voglig’ lug.
Dic rein volmaakte kring wat alles raam,
Hou lewe vir 'n duimpie van sy rand
En wat ons sicl noem, is 'n vonk wat saam
Met duisend vonke vlieg om tot 'n vlam te brand.

Sou dié gedig moontlik gelees kan word as uitdrukking van die dilemma van die digter, wat
graag sou wou opgaan in die skoonheid van die werklikheid soos almal dit sien, maar ook
’n las as boodskapper van die onsienlike wéreld dra?

5.4 Natuur en Simbolisme

Die kern van Leipoldt se siening van die transendente word ook in "Die man met die helm’
uitgedruk: al wat vir ewig bly bestaan is die natuur wat homself voortdurend vernuwe en

waarin alles uiteindelik sal opgaan:

O arme sorgsaam siele, kom en skou
Soos ek die dac in, gordyne deur,
En sien hoe wraak verswak, en hoe berou
Almagtig loer c¢n oor die mensdom treur;
Hoe onreg wegsink, sag, soos in die see
Die dooi lyk met sy vrag van lood belaai;
Hoe alles één word, en dic Almag gee
Sy nuwe krag vir saad wat weer word oorgesaai.

Hierdie opvatting van die natuur kom ook in "In die oerwoud" (Geseénde skaduwees) tot
uiting. In prosa-agtige bepeinsinge word 'n byna panteistiese wéreldbeeld daargestel. Die
natuur besit kragte wat dood en lewe beheer en wat onsterflike skoonheid dra:

Dis die oerwoud om my, magtige mag te heers hier,

Nag met sy donker sluier, en dag met sy stralende son;

Dood met sy duister hand, wat, net s00s hy wil, kom doodslaan,
Lewe wat alles licfhet, en daagliks dic dood bestry.

Groter dan alles die skoonheid, die mooiste van aarde en lug,
Skoonheid wat nooit nic sterwe, onsterflik die ecue deur.

Die natuur word as draer en openbaring van ‘die waarheid’ in "Susanna, waar die blare
suis" (Uit drie wérelddele) voorgestel. Die "oom wat versies maak” vertel aan 'n dogtertjie
dat nie pa of die predikant die waarheid weet nie. Sy moet soos die diertjies en goggatjies
na "water, wind of blare" luister om die waarheid te wete te kom:

Dis glad nic wat ons dink dit is,
Soos pa praat of die predikant:
Dis heel icts anders. Niemand gis
Die waarheid op die ander kant.
Maar elke diertjie of goggatjic
Dié het verstand, dié kan verstaan
Wat water sing of wind; vir dié
Praat albei eer hul stem vergaan.

Leipoldt vind die antwoord op die synsproblematiek uiteindelik in die natuur, maar dan nie
in die klein besonderhede van die slampamperliedjies nie; wel in die natuur as abstraksie,
as transendente mag. Die antwoord op vrae oor lyding, verganklikheid en sin 18 in die
sikliese gang van die natuur waarin alles opgeneem en getransformeer word om later weer
opnuut te verskyn. Die neerslag van die Simbolisme in Leipoldt se poésie manifesteer dus
veral in die gedigte waar die kortstondigheid van die menslike bestaan teenoor die
onverganklikheid van 'n andersoortige bestaanswyse, di€ van die natuur, gestel word. Die
digter moet die betekenis van hierdie ander werklikheid vir die menslike bestaan tot spreke
bring en dit doen hy deur die natuur in al sy rykdom, maar ook in sy algemeenheid in die
poésie uit te beeld.

In die lig van die voorafgaande moet ons anders kyk na die gesprekke wat die digter veral
in die slampamperliedjies met natuurdinge voer (bv. met die mierkatjie, torretjie en skoen-
lapper, windswael, vinkie, blomme en blare, ens.). Dit lyk asof die gesprekke meer is as
bloot gemoedelike geselsies of retoriese vrae: die digter wil werklik die antwoorde op
lewensraaisels by die natuurdinge kry. In die aangesig van eensaamheid, onbegrip en die
dood is die enigste troos ook in die natuur te vinde. In "Natuurtroos" (Skoonheidstroos)

word 'n donker wéreld van persoonlike wanhoop en smart gekontrasteer met die ver-
troosting wat die skoonheid van die "traan se reénboog-skyn", die "fonkel van die
sandkristal" en die "vreugdevol gekwetter” van die voels van die woud kan bring. Ander
gedigte waarin die troos van die natuur ter sprake kom, is "Op my ou ramkietjie" uit Uit drie
wérelddele, "Sing weer vir my" uit Die Moormansgat en "Skoonheidstroos” uit Geseénde
skaduwees.

'n Hele aantal herhalende motiewe, wat ’n eie simboliese lading verkry, word in Leipoldt se
poésie gevind. Hieronder is die see, die strand, die bos, sluiers en gordyne, maanlig en
sterre, die steenuil en reisigers. Waar hierdie motiewe soms voorkom in wat na gewone
natuurbeskrywing lyk, suggereer hulle in die lig van die oeuvre as geheel ’n hele spektrum
van ongenoemde betekenisse wat slegs gedeeltelik vermoed word. So 'n atmosfeer van vae
bedreiging word in die eerste strofe van "Reisigers” (Uit drie wérelddele) opgeroep:

Die nag kom op, en die sterre skitter;
’n Grysvaal newel vergrou die vlei;

Die maanlig skilder die wit strand witter
As 'n ryp-bepoeierde plaas in Mei;

Dice steenuil skree en die wind kreun bitter
As ons reisigers moeg oor die vlakte ry.

Saam met reé€ls soos "Die weg is langer as ooit verwag was -" en "Vergader ons goud? Is die
sterre geel? ... Die pad is te lank, en die las te veel - " word 'n metafisiese betekenis aan die
reis gegee. Ook in "In die skemer" (Skoonheidstroos) suggereer die beskrywing van die
maan, die sterre, die berg en die rivier dat die skemer ’n betekenis dra wat verder strek as
dié van blote oorgangstyd tussen dag en nag.

Die herhaalde gebruik van die adjektief groen saam met nag, skaduwees en skemer verdien
miskien enkele opmerkings. Op grond van die kwaliteit van die kleur word groen
gewoonlik as intermediér tussen die warm kleure rooi, oranje, geel en wit en die koel
kleure blou, violet en swart beskou. Groen is 'n skakel tussen rooi, die kleur van lewe, en
swart, die kleur van die dood. Daarby word groen gewoonlik as die kleur van die aardse,
tasbare en groeiende dinge beskou en met die planteryk, lente, somer en die natuur
geassosicer. Groen word egter ook met die dood en doodskleur verbind. Groen kan dus as
sowel 'n oorgangskleur as die kleur van die natuur beskou word (Cirlot, 1978:56).

Gesien teen die agtergrond van die groot betekenis wat Leipoldt aan die natuur heg, word
groen eweneens met betekenis gelaai. Deur die woord so dikwels te verbind met nag,
skadu en skemer, word die donker sy dreiging ontneem, word die groen van die dag ook in
die skemer tussengebied en die nag voortgesit.

6. Slot

Die belese Leipoldt moes kennis van die Franse Simbolistiese beweging en die werk van
navolgers soos die Nederlandse Tagtigers gedra het. Eienskappe soos individualisme, die
gevoel vir die vreemde en ’'n dualisme in die werklikheidservaring wat reeds in die eerste
bundels teenwoordig is, dui daarop dat 'n natuurlike affiniteit tussen Leipoldt en die
Simbolisme nie onwaarskynlik is nie. ’n Metafisiese sinsoeke en opvattings oor die taak

van 'n byna onwillige kunstenaar wat in 'n aantal gedigte sterk na vore kom, ondersteun die
vermoede dat Leipoldt nie kon ontkom aan die invloed van die internasionale nawerkinge
van die Simbolisme nie. By Leipoldt vertoon die trekke weliswaar 'n eiesoortige karakter,
met 'n geringskatting van die eie kunstenaarskap en groot klem op die natuur as
onverganklike ‘ander’ werklikheid. Daar is bowendien 'n groot aantal gedigte in Leipoldt
se omvangryke poétiese nalatenskap waarin simbolistiese trekke nie duidelik aantoonbaar
is nie.

Waarom die natuur met sy ryke besonderhede by Leipoldt simboliese betekenis dra terwyl
dit by die Europese Simbolisme vaag en onbepaald is, spruit miskien uit Leipoldt se
agtergrond en skoling, maar miskien ook uit die Suid-Afrikaanse werklikheid. Hier dring
die natuur hom aan die digter op, veel meer as mensgemaakte dinge. Miskien kan gesé
word dat Leipoldt 'n eie, unieke bydrae tot die internasionale Simbolisme-beweging
gelewer het deurdat die natuur in sy poésie 'n besonder swaar simboliese betekenis dra.
Hoewel ’n simbolistiese lees van Leipoldt se poésie nie noodwendig tot 'n ander evaluering
van die oeuvre as geheel sal lei nie, kan dit tog nuwe insigte in bekende gedigte bring en
weer aandag vir die minder gerekende dele van sy werk vra. Die ondersoek het dit
duidelik gemaak dat Leipoldt nie net die oorlogsdigter was en die onbesorgde natuurlief-
hebber wat hom in die aardse skoonheid verlustig nie. Hy was ook ’n ernstige soeker na
die waarheid, 'n worstelaar met die problematiek van die menslike bestaan op aarde. Sy
omgang met die natuur is geensins naief of gemoedelik nie. Die natuur word in sy poésie
’n metafisiese mag waarmee die mens rekening moet hou.

